
i 

 

 

 

 

MODEL KEMAHIRAN KOMUNIKASI TEMPAT KERJA (KKTK) PELAJAR 

KEJURUTERAAN AWAM POLITEKNIK MALAYSIA  

 

 

 

 

 

MASADLIAHANI MASDUKI 

 

 

 

 

 

Tesis ini dikemukakan sebagai  

memenuhi syarat penganugerahan 

Ijazah Doktor Falsafah Pendidikan Teknik dan Vokasional 

 

 

 

 

 

Fakulti Pendidikan Teknikal dan Vokasional 

Universiti Tun Hussein Onn Malaysia 

 
 

 

 

 

DISEMBER 2021 

 

 

PTTA
PERPUS

TAKAAN
 TUNKU

 TUN A
MINAH



iii 

 

 

 

Teristimewa buat 

 

Ayahanda dan bonda yang dikasihi  

Hj Masduki bin Jarkasi dan Hjh Zarina binti Abdullah 

 

Suami tercinta 

Ishamudin bin Jimat 

 

Anak-anak yang disayangi 

Hanis Aliah, Hana Aisyah dan Hariz Adli 

 

Abang-abang 

Masariff dan Maszwandy di Chaah dan Maszuraidy di Moscow.  

Alhamdulillah, walaupun tidak diizinkan saya ke Moscow, Allah izinkan saya 

menyiapkan tesis ini. 

 

Rakan-rakan seperjuangan yang sentiasa menemani  

Nur Azlin Yamin, Nur Nadiah Ismail, Syarifah Hana Syed Zubin, Masbiha Mat Isa 

 

 

Terima kasih atas segalanya. 

 

 

Doa, kesabaran serta sokongan kalian semua adalah kekuatan buat hamba Allah 

yang kerdil ini untuk menggapai impian. Terima kasih yang tidak terhingga atas 

segala doa, bantuan dan pengorbanan yang telah diberikan. 

 

  

PTTA
PERPUS

TAKAAN
 TUNKU

 TUN A
MINAH



iv 

 

 

 

PENGHARGAAN 

 

 

 

 

Alhamdulillah, dengan rasa rendah diri, saya panjatkan kesyukuran ke hadrat Allah 

S.W.T kerana dengan izin kurniaan-Nya dapat saya menyempurnakan tesis ini dengan 

jayanya sepertimana yang telah dirancangkan. Terima kasih Ya Allah kerana sentiasa 

mempermudahkan urusan sepanjang pengajian ini. Di sini, saya ingin merakamkan 

penghargaan yang tidak terhingga kepada pensyarah penyelia saya iaitu Dr Normah 

binti Zakaria yang banyak membantu, memberi dorongan dan membimbing saya 

dalam menyiapkan tesis ini. Setinggi-tinggi penghargaan kepada pensyarah-pensyarah 

Fakulti Pendidikan Teknikal dan Vokasional, Universiti Tun Hussein Onn Malaysia 

atas bantuan dan sokongan dalam melengkapkan kajian ini. Ribuan terima kasih juga 

kepada Jabatan Pendidikan Politeknik dan Kolej Komuniti, Kementerian Pendidikan 

Malaysia (KPM), politeknik-politeknik, serta semua yang terlibat secara langsung atau 

tidak langsung atas segala bantuan yang telah diberikan dalam kajian ini. 

 Tidak dilupakan kepada suami tersayang, Ishamudin bin Jimat yang sentiasa 

memberikan sokongan kepada saya dalam apa jua keadaan sekali pun. Terima kasih 

atas segala pengorbanan yang diberikan. Begitu juga kepada kedua ibu bapa yang amat 

saya kasihi, Hj Masduki Bin Jarkasi dan Hjh Zarina binti Abdullah yang tidak pernah 

rasa letih memberi sokongan dan sentiasa menitipkan doa buat saya. Terima kasih 

kepada barisan pentadbir dan rakan-rakan sekerja di SK Seri Bali yang memberi 

sokongan. Kepada rakan-rakan seperjuangan yang sentiasa membantu, menangis dan 

ketawa bersama. Terima kasih kerana sentiasa ada tatkala diri ini memerlukan anda. 

Akhir sekali, Al-Fatihah kepada Allahyarham bekas penyelia, Prof. Dr Ahmad bin Esa 

yang banyak memberi dorongan, ilmu dan berkorban masa semata-mata ingin melihat 

saya berjaya. Jasa anda semua amatlah dihargai dan dikenang hingga akhir hayat.  

 

 

PTTA
PERPUS

TAKAAN
 TUNKU

 TUN A
MINAH



v 

 

 

 

ABSTRAK 

 

 

 

Kemahiran komunikasi merupakan isu yang kritikal di Malaysia. Industri masa kini 

menganggap kemahiran teknikal sahaja tidak mencukupi dan mengharap institusi 

pengajian tinggi mempersiapkan pelajar dengan kemahiran komunikasi yang 

menyamai dengan kemahiran komunikasi di tempat kerja. Namun, kegagalan pelajar 

membangunkan kemahiran komunikasi tempat kerja menyebabkan mereka menjadi 

tidak efektif semasa menjalani latihan industri dan ketika bekerja. Kajian ini bertujuan 

untuk membangun dan mengesahkan Model Kemahiran Komunikasi Tempat Kerja 

(KKTK) pelajar Kejuruteraan Awam di politeknik. Kajian ini mengaplikasikan kaedah 

gabungan dengan reka bentuk exploratory sequential mixed method yang melibatkan 

fasa kualitatif dan kuantitatif. Sampel kajian sebenar terdiri daripada 372 orang pelajar 

Diploma Kejuruteraan Awam di 15 buah politeknik. Dapatan fasa pertama kajian ini 

telah mengenal pasti empat konstruk (komunikasi lisan, komunikasi bertulis, 

komunikasi visual dan komunikasi interpersonal) serta 36 elemen KKTK sebelum 

dianalisa menggunakan kaedah Cohen Kappa yang menggugurkan tiga elemen. 

Daripada 33 elemen, hasil dapatan menggunakan analisis faktor penerokaan (EFA) 

telah menyingkirkan 11 elemen yang menjadikan elemen akhir sebanyak 22 elemen. 

Peringkat terakhir adalah pengesahan model yang telah dibangunkan. Dengan 

menggunakan pendekatan Model Persamaan Berstruktur (SEM) melalui prosedur 

analisis pengesahan faktor (CFA), analisis mendapati kesemua empat konstruk dan 22 

elemen KKTK memenuhi kriteria yang ditetapkan, bersifat unidimensi serta sepadan 

dengan data. Model KKTK telah berjaya dibangun dan disahkan. Terdapat dua elemen 

unik yang baharu terhasil dari kajian ini iaitu elemen penulisan pengiraan kerja binaan, 

dan kemahiran merujuk katalog. Sumbangan utama kajian ini ialah pelajar dapat 

menjadikan model ini sebagai panduan dalam membangunkan kemahiran komunikasi 

yang seiring dengan komunikasi yang diperlukan di industri sebelum, semasa dan 

selepas menjalani latihan industri.  

ABSTRACT 

 

 

 

Communication skill is a critical issue in Malaysia. From the industry perspective, 

mastery of technical skill alone is not sufficient and therefore higher learning 

institutions are required to equip students with communication skill which is 

considered a critical workplace skill. However, failure to develop workplace 

communication skills causes students to become ineffective while working or during 

industrial training. This study aimed to develop and validate the Workplace 

Communication Skills (KKTK) framework among Civil Engineering students at 

polytechnics. This study applied a combination method of exploratory sequential 

mixed method design involving qualitative and quantitative phases. Samples for the 

real study consisted of 372 diploma students of Civil Engineering from 15 

polytechnics. The findings of the first phase of this study have identified four 

constructs (oral communication, written communication, visual communication, and 

interpersonal communication) and 36 elements of KKTK before being analysed 

using the Cohen Kappa method which dropped three elements. Of the 33 elements, 

the results from Exploratory Factor Analysis (EFA) have eliminated 11 elements, 

making the final element consisted of 22 elements. The final stage was the validation 

of the framework. Using the Structural Equation Modeling (SEM) approach through 

the Confirmatory Factor Analysis (CFA) procedure, the analysis found that all four 

constructs and 22 elements of KKTK met the set criteria, were unidimensional and 

matched the data. The KKTK framework has been developed successfully and 

validated. Two new unique elements emerged from this study: written calculation 

construction work and catalogue referring skill. This study's main contribution is that 

students can use this model as a guide in developing communication skills that are in 

line with the communication required in the industry before, during, and after 

undergoing industrial training.  

BAB 1 

 

 

 

PENDAHULUAN 

 

1.1   Pengenalan 

 

Sumber manusia masa kini perlu dipupuk dengan kemahiran yang diperlukan di 

tempat kerja, terutamanya kemahiran komunikasi untuk kerjaya sebagai persediaan 

menghadapi cabaran masa depan. Mohamad, Abdullah, dan Razak (2019) 

menekankan bahawa di samping pendidikan teknikal, pelajar sepatutnya dipersiapkan 

dengan kemahiran kerjaya abad ke-21. Pelajar perlu menyiapkan diri dengan pelbagai 

jenis kemahiran, bukan sahaja kemahiran teknikal, tetapi juga kemahiran bukan 

teknikal. Antara kemahiran bukan teknikal yang amat diperlukan oleh industri ialah 

kemahiran komunikasi tempat kerja (Saleh, Widiasanti, & Hermawan, 2019). 

Kemahiran komunikasi merupakan elemen kemahiran insaniah yang perlu dikuasai 

oleh pelajar kerana kemahiran komunikasi yang baik dapat menjamin keyakinan diri 

yang tinggi dalam kalangan pelajar untuk menempuh alam pekerjaan setelah tamat 

belajar (Abdullah, 2016). Maka, untuk bersaing dalam industri pada abad ke-21, 

pendidikan universiti hari ini perlu membantu pelajar membina kemahiran komunikasi 

yang menyamai dengan komunikasi di tempat kerja (Lenard & Pintarić, 2018). 

Kemahiran komunikasi tempat kerja adalah amat penting bagi seseorang 

pelajar, khususnya pelajar kejuruteraan. Komunikasi tempat kerja kejuruteraan yang 

berdaya saing memerlukan penyampaian maklumat teknikal dengan tepat dan cepat 

dalam organisasi tempat kerja, sama ada secara lisan mahupun bertulis. Maka, seorang 

pelajar kejuruteraan perlu mempunyai kemahiran-kemahiran komunikasi yang 

diperlukan seperti kemahiran interaksi dalam mesyuarat, kemahiran membentang, 

kemahiran komunikasi dan perbincangan dalam pasukan (Bhattacharyya, 2018), 

kemahiran menulis minit dan laporan teknikal (Knoch, May, Macqueen, Pill & Storch, 

2016) serta kemahiran komunikasi bertulis menggunakan teknologi (Conrad, 2017). 

Kemahiran-kemahiran komunikasi ini amat berguna dalam bidang kejuruteraan 

kerana bidang ini merupakan bidang yang sangat penting terutama bagi negara-negara 

yang membangun seperti Malaysia. 

Bidang kejuruteraan merupakan salah satu bidang kerjaya yang kritikal di 

Malaysia (Devi, 2019) kerana kerajaan memerlukan 60 peratus pelajar lepasan Sijil 

Pelajaran Malaysia (SPM) menceburi bidang Pendidikan dan Latihan teknikal dan 

Vokasional (TVET) bagi mencapai sasaran negara iaitu 35 peratus pekerja 

berkemahiran menjelang tahun 2030 (Adnan, 2019). Keperluan graduan TVET pada 

tahun 2030 ini adalah bersamaan 7.98 juta orang dengan 600,000 graduan dalam 

bidang pembinaan (Devi, 2019). Kategori pekerja separa mahir merupakan bahagian 

terbesar permintaan buruh di Malaysia dengan rekod 5,395,000 pekerjaan pada suku 

ketiga tahun 2019, meningkat 83 ribu pada suku tahun yang sama pada tahun 2018 

(Jabatan Perangkaan Malaysia, 2019). 

Di negara ini, terdapat banyak institusi menawarkan kursus kejuruteraan yang 

dikenali sebagai institusi Pendidikan dan Latihan Teknikal dan Vokasional (PLTV) 

atau TVET (PADU, 2015). Politeknik merupakan institusi terbesar yang menawarkan 

kursus kejuruteraan atau teknikal dari peringkat asas iaitu sijil kemahiran, pra-

diploma, diploma, diploma eksekutif, diploma lanjutan dan ijazah sarjana muda. 

Terdapat sebanyak 36 buah politeknik di seluruh negara yang berfokuskan kepada 

bidang kejuruteraan yang memerlukan pelajar mahir dari segi psikomotor. Selain dari 

aspek teknikal, pelajar-pelajar kejuruteraan juga diterapkan dengan aktiviti yang 

menggalakkan kemahiran komunikasi melalui sesi pengajaran dan pembelajaran 

formal dan aktiviti kokurikulum. Melalui penguasaan kemahiran komunikasi tempat 

kerja yang baik, graduan kejuruteraan mampu menempatkan diri dalam industri dan 

membina kerjaya dengan berkesan.  

 

1.2   Latar Belakang Masalah 

 

Komunikasi tempat kerja adalah amat penting bagi seseorang pelajar untuk mencapai 

matlamat pembangunan kerjayanya. Sesuatu pendapat dan maklumat hanya boleh 

disampaikan dengan berkesan melalui kemahiran komunikasi yang baik. Kajian-

kajian lepas menunjukkan bahawa graduan kejuruteraan tidak dapat memenuhi 

keperluan komunikasi tempat kerja yang diperlukan oleh majikan (Lenard & Pintarić, 

2018; Kovac & Sirkovic, 2017). Kajian Saleh dan Murtaza (2018) mendapati bahawa 

kemahiran komunikasi merupakan kemahiran yang paling penting dilaporkan oleh 

industri, tetapi juga merupakan kemahiran yang paling kurang dikuasai graduan 

kejuruteraan. Kajian ini disokong oleh  Mustapha, Husain, Mohamad, dan Mokhtar 

(2014), yang menyatakan laporan daripada majikan mendapati bahawa kelemahan 

paling ketara graduan kejuruteraan ialah kekurangan kemahiran komunikasi. Terdapat 

banyak bukti kajian-kajian lepas yang menyatakan masalah komunikasi merupakan 

suatu isu global yang dihadapi oleh kebanyakan pelajar dan graduan.  

 Menurut Danielewicz-Betz dan Kawaguchi (2014), 88% pelajar kejuruteraan 

di Jepun mempunyai kemahiran komunikasi yang lemah. Rajprasit, Pratoomrat, dan 

Wang (2015) mendapati kemahiran komunikasi Bahasa Inggeris pelajar kejuruteraan 

di Thailand berada di tahap yang rendah. Pihak industri di Amerika Syarikat 

melaporkan 52% graduan kejuruteraan mempunyai tahap komunikasi tempat kerja 

yang rendah (Kirkpatrick, 2011). Di Malaysia, 81% syarikat melaporkan kemahiran 

komunikasi tempat kerja yang rendah merupakan kelemahan utama kebanyakan 

graduan (Ibrahim & Mahyuddin, 2017). Kenyataan ini disokong oleh Ribi dan Kong 

(2013) yang mendapati komunikasi dalam Bahasa Inggeris merupakan aspek yang 

paling lemah di kalangan pelajar kejuruteraan politeknik semasa menjalani latihan 

industri. Sembilan daripada sepuluh majikan di Malaysia berhadapan dengan sikap 

pekerja bermasalah terutamanya dari segi komunikasi berkesan (Ismail, 2019). 

 Berdasarkan kajian Husain, Mokhtar, dan Alias (2015), kemahiran komunikasi 

pelajar kejuruteraan politeknik masih banyak kelemahan dan perlu diperbaiki terutama 

dari segi membuat pembentangan. Keadaan ini dapat dilihat apabila 58.3% daripada 

59.4% graduan politeknik yang menganggur pada tahun 2016 memerlukan latihan 

tambahan dalam kemahiran komunikasi terutamanya dalam Bahasa Inggeris (KPT, 

2017). Kegagalan komunikasi menyebabkan pelajar kejuruteraan sering gagal 

berkongsi idea dan pendapat, enggan bertanya soalan untuk mendapatkan penjelasan 

tentang perkara-perkara yang mereka tidak tahu dan tidak pasti, tidak aktif dalam 

perbincangan kumpulan serta tidak efektif dalam pekerjaannya (Zakaria, Masduki, & 

Ismail, 2018). 

Selain itu, kegagalan komunikasi juga menyebabkan pelajar kejuruteraan tidak 

mempunyai kemahiran komunikasi bertulis yang betul seperti menulis laporan 

teknikal, minit, proposal, e-mail, memo, manual dan sebagainya (Attan, Raof, 

Hamzah, Abdullah, & Omar, 2013; Reekie, 2016). Hal ini  menyebabkan pelajar tidak 

dapat membangunkan kerjaya dengan berkesan kerana tidak dapat menjalankan tugas 

dengan baik, tidak mampu bekerja dengan efektif dan kelak boleh menyebabkan salah 

faham di tempat kerja (Cubero, 2017). Menurut Kamaruddin (2017), kajian-kajian 

lepas menekankan bahawa kegagalan individu dalam komunikasi memberi impak 

negatif terhadap pembangunan kerjaya serta faedahnya kepada masyarakat. 

Kegagalan komunikasi mempengaruhi kemahiran berunding yang lemah di kalangan 

pelajar (Richards, Guerrero & Fischbach, 2020), selain sukar diterima bekerja 

(Hanapi, Kamis, Tee, & Hanapi, 2016) dan sukar bekerja dalam pasukan (Ngadiman 

& Jamaludin, 2018). 

Masalah komunikasi amat serius dan seringkali berlaku dalam persekitaraan 

kejuruteraan awam. Antara masalah yang disenaraikan adalah seperti gagal 

mendengar dengan tepat, gagal memberi dan menerima arahan dengan tepat, kesilapan 

memindahkan isyarat bukan lisan, tidak dapat menulis dengan baik untuk difahami 

oleh orang lain, dan penyampaian maklumat palsu (Yusof, Mohamed, Misnan, Habil, 

& Ohueri, 2018). Kegagalan komunikasi di tempat kerja ini adalah disebabkan oleh 

kegagalan pelajar membangunkan kemahiran komunikasi semasa di Institusi 

Pengajian Tinggi (IPT). Saleh, Widiasanti, dan Hermawan (2019) mendapati 

walaupun pelajar kejuruteraan awam berpuas hati dengan latihan komunikasi yang 

diterima di IPT, tetapi realitinya industri masih menekankan keperluan kemahiran 

komunikasi yang baik dalam kalangan graduan kejuruteraan awam di mana perkara 

ini menunjukkan komunikasi yang dipelajari di IPT tidak sama dengan komunikasi 

yang digunakan dalam profesion. Menurut Conrad (2017), penulisan pelajar 

kejuruteraan awam menunjukkan frekuensi ayat kompleks yang tinggi dan 

mengandungi makna samar-samar, pilihan kata yang tidak tepat, banyak kesalahan 

tatabahasa dan tanda baca, dan organisasi yang tidak dapat diramalkan. Masalah 

pelajar dalam komunikasi ini dibawa sehingga ke alam pekerjaan dan memberi kesan 

terhadap kerjaya individu (Kovac & Sirkovic, 2017).  

Kegagalan pelajar kejuruteraan awam membangunkan kemahiran komunikasi 

semasa di IPT memberi impak yang besar di tempat kerja kerana kegagalan 

komunikasi di tempat kerja terutamanya di tapak pembinaan boleh menyebabkan 

kemalangan dan kehilangan nyawa (Yusof & Misnan, 2019). Menurut laporan  

Jabatan Keselamatan dan Kesihatan Pekerjaan (2020), Malaysia menduduki tempat 

kedua kadar kemalangan pekerjaan tertinggi di dunia dengan pembinaan merupakan 

sektor ketiga tertinggi di Malaysia. Ahmad (2016) menyenaraikan antara punca 

kemalangan di tempat kerja selain daripada persekitaran ialah kegagalan komunikasi 

terutamanya kegagalan menyampaikan arahan dengan sempurna dan kelemahan 

komunikasi antara pekerja. Kenyataan ini dapat dibuktikan dengan kejadian batu liar 

berterbangan di tapak pembinaan di Johor pada 15 Julai 2015 yang mengorbankan 

nyawa di mana selain faktor fizikal, amalan komunikasi yang tidak efektif antara 

personel merupakan punca berlakunya kemalangan (Mohamad, Murlidhar, 

Armaghania, Saad, & Chang, 2016).  

Kemahiran komunikasi tempat kerja amat perlu diterapkan dalam diri pelajar 

kejuruteraan awam kerana kemahiran mendengar dan memahami arahan lisan adalah 

amat penting untuk mengelakkan sebarang kesilapan dan percanggahan di antara kerja 

yang dibuat oleh pelajar dan arahan sebenar oleh majikan (Ribi & Kong, 2013). 

Menurut Phoya (2017), kebanyakan kemalangan di tapak pembinaan adalah 

disebabkan oleh kegagalan komunikasi di mana kegagalan komunikasi ini boleh 

berlaku melalui penyampaian maklumat yang tidak tepat oleh ketua, penyelia tapak, 

ataupun pengurus tapak. Kegagalan komunikasi juga boleh berlaku sekiranya mesej 

yang disampaikan tidak betul dan penafsiran informasi yang salah oleh pekerja tapak. 

Oleh itu, maklum balas kepada mesej yang diterima adalah penting bagi memastikan 

komunikasi yang berkesan di tempat kerja kejuruteraan awam (Saleh & Murtaza, 

2018). Terdapat banyak faktor yang mempengaruhi kegagalan membangunkan 

kemahiran komunikasi tempat kerja. 

Selain itu, keberkesanan komunikasi dan koordinasi adalah penting dalam 

kerja berpasukan yang dapat membawa kepada kejayaan sesuatu projek binaan, 

sementara komunikasi dan koordinasi yang lemah merupakan antara punca penundaan 

sesuatu projek pembinaan (Adam & Ahmad, 2019; Kang, 2010). Perkara ini disokong 

oleh Mittal, Paul, Rostami, Riley, dan Sawhney (2020) yang menyatakan sebarang 

bentuk salah faham sama ada bertulis atau lisan boleh menyebabkan salah faham 

tentang idea dan pemikiran yang membawa kepada penundaan sesuatu projek. Conrad 

(2017) menegaskan kegagalan pelajar kejuruteraan awam menulis dengan baik 

memberi kesan negatif termasuk kandungan penulisan yang tidak tepat dan tidak 

terperinci, pembacaan yang sukar oleh pembaca, kehilangan kredibiliti, dan  jika 

digunakan dalam praktik akan memberi tanggungjawab yang tidak disengajakan untuk 

syarikat. Dalam laporan Finalcad (2020), 62% majikan menyatakan bahawa masalah 

komunikasi merupakan penyebab utama penundaan projek binaan yang menyebabkan 

lebihan kos perlu dikeluarkan oleh syarikat. Laporan-laporan ini menunjukkan bahawa 

kemahiran komunikasi pelajar kejuruteraan awam perlu dipertingkatkan sebelum 

mereka memasuki alam pekerjaan.  

Persekitaran boleh mempengaruhi kemahiran komunikasi tempat kerja 

individu. Bahasa, budaya dan persekitaran organisasi mempengaruhi keberkesanan 

komunikasi di tempat kerja (Mahmud, Zulfikri, Ismail & Miskam, 2020). Menurut  

Fareen (2018), seseorang individu itu sukar meluahkan idea dan pendapat kerana 

beberapa perkara seperti risau akan ditertawakan dan dianggap tidak pandai, takut 

dituduh mahu mengampu, tidak tahu apa yang hendak ditanya dan takut menyatakan 

perkara yang salah. Persekitaran yang tidak menggalakkan juga menyebabkan 

seseorang itu mempunyai kemahiran komunikasi yang lemah kerana persekitaran 

sosial menjadi agen utama kemahiran komunikasi interpersonal dan komunikasi non-

verbal. Perkara ini dibuktikan oleh Bookeri dan Osmadi (2013) di mana pengkaji 

menegaskan bahawa dalam sesebuah organisasi pembinaan, persekitaran yang tidak 

disuntik dengan elemen motivasi tidak menggalakkan komunikasi yang positif di 

kalangan pekerja.  

Majikan juga memainkan peranan yang amat penting bagi kemahiran 

komunikasi tempat kerja bakal graduan dan kegagalan komunikasi antara majikan dan 

pekerja boleh menimbulkan salah faham. Buktinya, 66% individu yang mempunyai 

masalah komunikasi dengan ketua mereka mencari pekerjaan lain (Cubero, 2017). 

Kegagalan komunikasi dua hala di antara majikan dan pekerja menyebabkan pekerja 

tidak bermotivasi di mana ianya memberi impak kepada kemahiran komunikasi 

tempat kerja mereka. Majikan yang gagal menyediakan persekitaran kerja yang 

bermotivasi menyebabkan komunikasi tempat kerja tidak dapat dibangunkan dengan 

baik di kalangan pekerja (Yusof, Mohamed, Misnan, Habil & Ohueri, 2018). 

Kegagalan komunikasi tempat kerja juga boleh disebabkan oleh latihan 

komunikasi di institusi pendidikan yang tidak berpadanan dengan kemahiran 

komunikasi yang diperlukan di industri. Di Malaysia, kemahiran komunikasi 

merupakan bidang utama yang diberi penekanan semenjak dari awal perlaksanaan 

Kurikulum Bersepadu Sekolah Rendah (KBSR) dan Kurikulum Bersepadu Sekolah 

Menengah (KBSM) pada tahun 1982. Aspek-aspek kemahiran komunikasi dalam 

kurikulum ini diperkukuh bermula dari tahun 2011 melalui transformasi kurikulum 

yang dikenali sebagai Kurikulum Standard Sekolah Rendah, KSSR dan Kurikulum 

Standard Sekolah Menengah, KSSM (Bahagian Pembangunan Kurikulum, 2010). 

Aspek kemahiran komunikasi terus diberi keutamaan sehingga di IPT, tetapi menurut 

Brunhaver, Korte, Barley dan Sheppard (2018), walaupun pelajar telah didedahkan 

dengan kemahiran komunikasi di sekolah, mereka tidak dapat melihat keadaan 

sebenar bagaimana kemahiran ini digunakan di tempat kerja yang disebut sebagai 

‘kejuruteraan sebenar’.  

Kegagalan komunikasi tempat kerja juga dipengaruhi oleh bakal graduan di 

mana pelajar tidak mempunyai kemahiran komunikasi yang setara dengan kemahiran 

komunikasi di industri. Pelajar sepatutnya membina kemahiran komunikasi yang 

relevan semasa di IPT supaya mereka menjadi efektif di tempat kerja kerana 

keupayaan pelajar untuk berkomunikasi dengan berkesan memberi impak yang besar 

terhadap perkembangan kerjaya pada masa hadapan. Namun, kebanyakan pelajar 

memandang remeh terhadap kepentingan kemahiran komunikasi tempat kerja dan 

menganggap kemahiran teknikal sudah memadai untuk persediaan kerjaya mereka 

(Fisher, Bagiati dan Sarma, 2017). Lenard dan Pintarić (2018) menegaskan majikan 

sering merungut bahawa graduan tempatan dilihat mahir dari segi teknikal tetapi tidak 

mempunyai kemahiran komunikasi yang baik. Masalah-masalah kemahiran 

komunikasi tempat kerja yang sering dilaporkan oleh majikan ialah komunikasi lisan, 

komunikasi bertulis, komunikasi interpersonal dan komunikasi visual. 

Komunikasi lisan seperti penguasaan bahasa merupakan antara masalah 

komunikasi di kalangan pelajar. Komunikasi Bahasa Inggeris adalah penting dalam 

pembangunan kerjaya seseorang terutamanya bagi pengambilan pekerja dan kenaikan 

pangkat (Cheong, Hill, Leong, & Zhang, 2018). Rutin harian pekerja dalam bidang 

kejuruteraan bukan hanya menguruskan perkara-perkara berkaitan kepakaran, tetapi 

mereka sepatutnya mahir berkomunikasi secara lisan bagi membolehkan tugas dapat 

dijalankan dengan berkesan dalam organisasi. Bhattacharyya dan Zainal (2015) 

melaporkan bahawa 60% masa yang diperuntukkan di syarikat kejuruteraan 

melibatkan komunikasi oral. Kajian-kajian lepas mendapati komunikasi lisan antara 

penyelia dan pekerja adalah penting kerana mesej berkaitan keselamatan berbanding 

produktiviti dapat mempengaruhi persepsi budaya keselamatan dan tingkah laku 

keselamatan kumpulan secara positif (Newnam & Goode, 2019). 

Menurut Fries, Cross, Zhou, dan Verbais (2017), ahli akademik dan pakar 

industri bersetuju bahawa kemahiran komunikasi bertulis adalah penting untuk pelajar 

kerana kemahiran ini dapat menilai keupayaan dan prestasi professional mereka di 

tempat kerja. Moore dan Morton (2017) mendapati bahawa komunikasi bertulis 

seperti dalam e-mail, laporan, minit dan dokumen-dokumen projek tidak 

dititikberatkan semasa di IPT tetapi hal sebaliknya berlaku ketika di tempat kerja, di 

mana komunikasi bertulis juga adalah amat penting dalam sesebuah organisasi 

kejuruteraan awam. Kebanyakan pekerja baharu tidak dapat menulis dengan baik 

seperti tidak mampu menterjemah pemikiran di atas kertas, dan hanya boleh menulis 

isi-isi penting secara ringkas tanpa ayat yang lengkap (Conrad, 2017). 

Komunikasi di tempat kerja memerlukan seseorang itu menguasai kemahiran 

komunikasi interpersonal kerana perlu berinteraksi di dalam organisasi dan pasukan 

sama ada secara formal atau tidak formal serta berkomunikasi dengan ketua dan staf, 

selain komunikasi di luar organisasi dengan pelanggan atau syarikat kerjasama. 

Menurut Phoya (2017), seseorang pekerja perlu menghadapi pelbagai situasi di tempat 

kerja yang memerlukan mereka untuk menyelesaikan masalah dan konflik, berkongsi 

maklumat, memperbaiki persepsi diri serta memenuhi keperluan sosial. Kerja 

berpasukan dalam sesebuah organisasi juga banyak melibatkan komunikasi 

interpersonal di kalangan ahli. Fareen (2018) mendapati kesan proses kerja 

berpasukan adalah bergantung pada komunikasi interpersonal ahli-ahli dalam pasukan 

yang digunakan untuk menyelesaikan kerja, tetapi komunikasi interpersonal jarang 

diberi galakan semasa di IPT. Oleh itu, komunikasi interpersonal mesti diberi 

penekanan dan dikuasai pelajar semasa di IPT lagi. 

Dalam bidang kejuruteraan, bahasa visual memainkan peranan yang amat 

penting, lebih-lebih lagi bantuan visual dapat meningkatkan pemahaman ketika 

pembentangan lisan. 61.5% responden kajian Bhattacharyya dan Zainal (2015) 

mengakui kepentingan kemahiran komunikasi visual di mana terdapat keperluan 

menggunakan bahasa visual dalam pembentangan teknikal. Bagi pelajar kejuruteraan 

awam, kemahiran memahami dan menyediakan lukisan teknikal atau pelan adalah 

penting bagi membolehkan mereka bekerja dengan efektif di tapak pembinaan. 

Apabila pelajar berinteraksi dengan imej visual seperti gambar, piktograf, simulasi 2D 

dan 3D, atau model bangunan, pelajar perlu sedar bahawa imej visual ini tidak seperti 

bahasa atau teks kerana imej visual menggambarkan ciri visual objek yang datang dari 

masa lalu, masa sekarang atau masa depan, di mana seringkali pelajar dikelirukan 

dengan perwakilan objek (Christmann, Singh, Stollmann, & Bernhardt, 2020). 

Sekiranya pelajar tidak mempunyai kemahiran komunikasi visual yang baik, salah 

faham mungkin berlaku dan membawa kepada masalah-masalah lain di tempat kerja. 

  Elemen komunikasi yang paling penting dan banyak digunakan di tapak 

pembinaan merupakan arahan. Melalui kajian yang dijalankan, didapati 68% arahan 

berkaitan projek binaan diberikan menggunakan e-mel, 57% secara bersemuka, 55% 

melalui perbualan telefon, 48% melalui mesej segera, dan 44% melalui memo 

(Finalcad, 2020). Kepelbagaian kaedah menyampaikan arahan ini membuka ruang 

yang besar berlakunya kesilapan dan salah faham di tempat kerja. Maka, untuk 

mengatasi masalah ini, majikan mula membuat kelainan dalam pendekatan merekrut 

graduan. Majikan masa kini menuntut graduan kejuruteraan memiliki segera 

kemahiran dan kebolehan komunikasi tempat kerja untuk diambil bekerja di mana 

hanya mereka yang memenuhi keperluan ini dan berkemahiran tinggi sahaja akan 

disenarai pendek (Bhattacharyya, 2018). Berdasarkan temu bual awal yang dilakukan 

(LAMPIRAN A), wujud permasalahan berkaitan dengan kemahiran komunikasi 

pelajar. Masalah ini tidak dapat diberi perhatian yang sewajarnya berikutan tiada 

mekanisme atau garis panduan yang dirangka untuk mengatasinya.  

Maka, jelaslah bahawa pelajar kejuruteraan bukan sekadar perlu menyediakan 

diri dengan hal-hal yang berkaitan dengan kepakaran, tetapi mereka harus cekap 

berkomunikasi, bekerjasama, berbahas dan berhujah serta bekerja secara berpasukan. 

Kemahiran komunikasi yang baik akan dapat membantu dalam peningkatan kerjaya 

pelajar pada masa sekarang khususnya yang terlibat dalam profesion kejuruteraan 

(Rahim & Rahim, 2014). Kompetensi jurutera boleh dibentuk terutamanya semasa 

mereka masih belajar di mana kemahiran komunikasi yang baik diperlukan sebelum 

mereka melangkah ke industri untuk memulakan kerjaya (Azmi, Kamin, & Noordin, 

2018). Oleh itu, model kemahiran komunikasi yang sepadan dengan komunikasi di 

tempat kerja amat diperlukan supaya dapat dijadikan panduan oleh pelajar dalam 

membangunkan komunikasi tempat kerja yang berkesan. 

Model komunikasi yang dibangunkan oleh pengkaji-pengkaji lepas tidak 

memberi tumpuan kepada jenis-jenis komunikasi yang diperlukan pelajar. Model 

Kwofie dan Fugar (2012) menghasilkan model konsep petunjuk prestasi komunikasi 

yang menyenaraikan beberapa konstruk seperti ketepatan, jangka masa, prosedur, 

halangan dan pemahaman di mana kajian ini tidak menyatakan jenis-jenis komunikasi 

tempat kerja yang diperlukan oleh pelajar. Model kompetensi komunikator yang 

dihasilkan oleh Monge et al. (1981) merupakan model pekerja-penyelia di tempat 

kerja secara umum tanpa memberi perhatian di tempat kerja kejuruteraan awam. 

Model komunikasi tempat kerja dinamik (Banerjee, Adhikari, & Nigam, 2016) pula 

hanya memberi tumpuan kepada komunikasi media sosial di tempat kerja.  

Walaupun model Zulch (2016) adalah mengenai komunikasi tempat kerja 

dalam industri pembinaan, namun model ini tidak merangkumi konstruk komunikasi 

secara menyeluruh terutamanya komunikasi visual. Model tahap aktiviti komunikasi 

di tempat kerja oleh Akitomi et al. (2011) pula hanya berfokuskan komunikasi secara 

semuka mengikut tahap yang tidak memberi tumpuan kepada jenis-jenis atau acara 

komunikasi. Justeru, adalah amat penting untuk menjalankan kajian dan menghasilkan 

Model Kemahiran Komunikasi Tempat Kerja (KKTK) bagi mengenal pasti elemen-

elemen kemahiran komunikasi yang perlu dikuasai oleh pelajar dalam menyediakan 

mereka ke arah alam pekerjaan.  

 

1.3   Pernyataan Masalah 

Kemahiran komunikasi tempat kerja yang baik dapat membantu seseorang individu 

dalam pembangunan kerjayanya dengan membenarkannya berfungsi secara efektif di 

tempat kerja. Namun, kajian-kajian lepas melaporkan peratusan kegagalan 

komunikasi di tempat kerja kejuruteraan yang amat tinggi (Donnell, Aller, Alley, & 

Kedrowicz, 2011; Saleh & Murtaza, 2018) sementara kemahiran komunikasi 

merupakan kemahiran insaniah yang paling rendah dikuasai oleh pelajar kejuruteraan 

di politeknik (Azman, Nawi, Mohamad, 2017; Ismail, Ahmad, Awang, 2017). Isu dan 

cabaran utama TVET ke arah Revolusi Industri Keempat (IR4) ialah ketidakpadanan 

kemahiran dan pengetahuan graduan dengan permintaan industri yang merangkumi 

kemahiran komunikasi (Jabatan Pendidikan Politeknik dan Kolej Komuniti, 2019).  

Selain itu, kursus komunikasi yang dipelajari di Institusi Pengajian Tinggi (IPT) tidak 

disokong dengan komunikasi yang diperlukan di tempat kerja (Hudin, Osman, 

Shokory, & Wahid, 2018). 

Kemahiran komunikasi tempat kerja yang lemah menyebabkan graduan 

kejuruteraan politeknik sukar menempatkan diri dalam industri (Ngadiman & 

Jamaludin, 2018). Kegagalan komunikasi di tempat kerja juga menyebabkan 

kemalangan (Yusof & Misnan, 2019), penundaan projek binaan dan kerugian (Adam 

& Ahmad, 2019). Namun setakat ini, masih belum terdapat kajian yang menghasilkan 

model komunikasi tempat kerja untuk kegunaan pelajar kejuruteraan, khasnya pelajar 

kejuruteraan awam di negara ini. Kebanyakan kajian lepas hanya mengkaji jurang 

kemahiran komunikasi antara pelajar dan realiti di industri (Fareen, 2018). Terdapat 

model yang menekankan komunikasi di tempat kerja tetapi tidak menepati dengan 

keperluan pelajar seperti model Kwofie dan Fugar (2012); Banerjee, Adhikari, dan 

Nigam (2016); Monge et al. (1981) dan Akitomi et al. (2011). Kebanyakan model 

komunikasi yang dihasilkan dalam kajian-kajian lepas merupakan kerangka umum 

kemahiran komunikasi tanpa memberi tumpuan pada komunikasi tempat kerja. Oleh 

itu, satu kajian perlu dijalankan untuk mengkaji kemahiran komunikasi tempat kerja 

yang perlu dipelajari dan dikuasai oleh pelajar kejuruteraan awam sebelum, semasa 

dan selepas menjalani latihan industri. 

1.4   Tujuan Kajian 

 

Tujuan kajian adalah untuk mengenal pasti konstruk dan elemen kemahiran 

komunikasi serta membentuk Model Kemahiran Komunikasi Tempat Kerja pelajar 

kejuruteraan awam di politeknik. 

 

1.5   Objektif Kajian 

 

Kajian ini mempunyai empat objektif bagi mencapai matlamat kajian yang telah 

ditetapkan. Objektif kajian ini ialah untuk; 

(i) Meneroka konstruk kemahiran komunikasi tempat kerja pelajar politeknik 

dalam bidang kejuruteraan awam. 

(ii) Meneroka elemen kemahiran komunikasi tempat kerja pelajar politeknik 

dalam bidang kejuruteraan awam. 

(iii) Membangunkan model berdasarkan kesesuaian elemen kemahiran komunikasi 

tempat kerja pelajar politeknik dalam bidang kejuruteraan awam. 

(iv) Mengesahkan Model Kemahiran Komunikasi Tempat Kerja yang perlu ada 

pada pelajar dalam bidang kejuruteraan awam di politeknik. 

1.6   Persoalan Kajian 

 

Terdapat beberapa persoalan kajian yang menjadi panduan bagi menjalankan kajian 

ini. Berdasarkan objektif kajian yang dinyatakan, maka persoalan kajian ini adalah 

seperti berikut; 

(i) Apakah konstruk kemahiran komunikasi tempat kerja pelajar politeknik dalam 

bidang kejuruteraan awam? 

(ii) Apakah elemen kemahiran komunikasi tempat kerja pelajar politeknik dalam 

bidang kejuruteraan awam? 

(iii) Bagaimanakah model berdasarkan kesesuaian elemen kemahiran komunikasi 

tempat kerja pelajar politeknik dalam bidang kejuruteraan awam dapat 

dibangunkan? 

(iv) Adakah Model Kemahiran Komunikasi Tempat Kerja dapat disahkan serta 

sepadan dengan data?  

a. Adakah Model Kemahiran Komunikasi Tempat Kerja bersifat 

unidimensionaliti? 

b. Adakah Model Kemahiran Komunikasi Tempat Kerja memenuhi semua 

syarat kesahan dan kebolehpercayaan? 

 

1.7   Kepentingan Kajian 

 

Kajian yang dibuat mempunyai pelbagai kepentingan berdasarkan persoalan kajian 

yang telah dikemukakan. Kajian ini dijalankan adalah supaya hasil kajian dapat 

memberi manfaat kepada pelbagai pihak yang terlibat seperti berikut; 

 

1.7.1   Pelajar 

 

Model yang dihasilkan dalam kajian ini dapat memberi panduan dan pendedahan 

kepada pelajar mengenai kemahiran-kemahiran komunikasi tempat kerja yang perlu 

dimiliki dan dikuasai sebelum menjalani latihan industri. Melalui model yang 

dihasilkan, pelajar dapat membuat senarai semak mengenai kemahiran-kemahiran 

komunikasi yang telah dan masih belum dimiliki serta mengambil tindakan 

sewajarnya dalam memastikan kesemua kemahiran komunikasi tempat kerja dapat 

dikuasai semasa masih belajar. Model ini boleh digunakan oleh pelajar seawal dari 

semester pertama di politeknik kerana kemahiran komunikasi tempat kerja mengambil 

masa untuk dibangunkan dan dikuasai. Melalui model ini juga, pelajar dapat 

merancang strategi untuk membangunkan kemahiran kemunikasi tempat kerja sama 

ada melalui kurikulum atau penyertaan dalam aktiviti kokurikulum yang relevan. 

 

1.7.2   Politeknik 

 

Kajian ini dapat dijadikan sebagai rujukan serta panduan bagi pembangunan 

pendidikan dan latihan di politeknik di mana kajian yang dihasilkan ini dapat 

membantu pihak politeknik, khususnya pihak latihan industri mengambil langkah atau 

inisiatif membangunkan program bagi membina dan meningkatkan kemahiran 

komunikasi tempat kerja yang amat penting dalam kalangan pelajar. Kajian ini juga 

amat penting bagi pihak pentadbir bidang kejuruteraan awam di politeknik agar dapat 

mempertingkatkan lagi mutu dan kualiti kurikulum sedia ada bagi memastikan pelajar-

pelajar dapat menamatkan pengajian dan mendapat tempat di industri. Selain itu, pihak 

politeknik boleh menjadikan kajian ini sebagai sumber rujukan dalam membuat 

pemurnian kursus-kursus komunikasi yang dilatih di politeknik sama ada melalui 

kurikulum atau kokurikulum. 

 

1.7.3   Pensyarah 

 

Melalui dapatan kajian yang dihasilkan, elemen kemahiran komunikasi tempat kerja 

pelajar dapat dikenal pasti di mana maklumat-maklumat yang diperolehi ini dapat 

membantu pensyarah menjadi lebih peka terhadap keperluan membangunkan 

kemahiran komunikasi dalam kalangan pelajar, seterusnya merancang aktiviti-aktiviti 

pengajaran dan pembelajaran yang bersesuaian dan terarah kepada komunikasi tempat 

kerja menerusi panduan yang disediakan.  

 

1.7.4   Kementerian Pengajian Tinggi Malaysia (KPT) 

 

Hasil kajian ini dapat dijadikan sumber utama untuk membentuk polisi dan merangka 

perancangan strategik berkaitan pelaksanaan latihan industri di pengajian tinggi, 

khususnya di politeknik. Hasil dapatan kajian ini juga boleh dijadikan sumber dan 

rujukan yang penting kepada pihak KPT untuk memurnikan kurikulum kursus 

komunikasi yang dilatih di politeknik bagi memudahkan proses pembelajaran pelajar 

di politeknik. Dengan ini, pelajar dapat bekerja dengan lebih efektif semasa menjalani 

latihan industri.  

 

1.8   Skop Kajian  

 

Kajian ini bertujuan untuk membangunkan Model Kemahiran Komunikasi Tempat 

Kerja dalam menangani masalah komunikasi pelajar ke arah memenuhi keperluan 

industri. Maka, fokus kajian ini adalah mengenai jenis-jenis komunikasi verbal dan 

non-verbal yang merangkumi komunikasi lisan, bertulis, visual dan interpersonal di 

tempat kerja kejuruteraan awam, iaitu sama ada di pejabat atau di tapak pembinaan. 

Kajian ini merupakan satu kajian campuran (exploratory sequential mixed method) 

yang ingin mengenal pasti konstruk dan elemen komunikasi tempat kerja. Kajian ini 

sangat penting untuk pembentukan identiti pelajar kejuruteraan yang berkemahiran 

tinggi sama ada dari segi teknikal, teori mahupun kemahiran insaniah.  

Oleh kerana kajian-kajian lepas banyak melaporkan kegagalan komunikasi 

tempat kerja di kalangan pelajar kejuruteraan awam, maka responden kajian ini hanya 

terdiri daripada pelajar jurusan diploma tahun ketiga dalam bidang kejuruteraan awam 

di politeknik yang telah menjalani latihan industri. Bagi mendapatkan data yang 

dikehendaki, kajian ini menggunakan instrumen soal selidik yang diedarkan kepada 

responden. Selain itu, temu bual juga dijalankan terhadap pakar-pakar yang terdiri 

daripada pihak industri, pihak latihan industri, dan ketua jabatan kejuruteraan awam 

di politeknik. 

 

1.9   Batasan Kajian 

 

Terdapat beberapa aspek kekangan dalam menjalankan kajian ini. Kekangan atau 

limitasi kajian adalah melibatkan keadaan seperti saiz sampel, kekangan masa, tenaga 

dan kewangan. Kekangan-kekangan ini mempengaruhi keadaan dan keputusan kajian 

(Parmjit Singh et al., 2010). Oleh itu, kajian ini hanya dijalankan di politeknik dan 

industri kejuruteraan awam sahaja disebabkan oleh faktor kekangan masa, tenaga, dan 

kewangan. Dari segi faktor sumber dan saiz sampel, populasi kajian ini hanya terbatas 

kepada pelajar Diploma Kejuruteraan Awam. Temu bual dengan pihak majikan dan 

pakar akademik kajian ini pula adalah bergantung kepada kesudian mereka ditemu 

bual dan juga ketelusan mereka. Dari segi kekangan masa, oleh kerana fasa kedua 

kajian ini dijalankan dalam waktu pandemik covid-19, pengkaji hanya mengedarkan 

borang soal selidik secara atas talian. Selain itu, pemilihan kursus kejuruteraan awam 

di politeknik juga dipilih berdasarkan justifikasi yang dibincangkan dalam kaedah 

kajian. 

 

1.10   Kerangka Konsep Kajian 

 

Kerangka konsep merupakan hubungan atau kaitan antara satu konsep dengan konsep 

yang lain mengenai masalah yang hendak diselesaikan. Kerangka konsep dapat 

menjelaskan hubungan yang wujud secara terperinci tentang topik yang dibincangkan. 

Selain itu, kerangka konsep berfungsi sebagai peta untuk memberi petunjuk dan 

gambaran serta membenarkan ramalan mengenai pemboleh-pemboleh ubah yang 

dikaji (Talib, 2014). Kerangka konsep kajian ini menerangkan elemen-elemen yang 

perlu ada untuk menghasilkan Model Kemahiran Komunikasi Tempat Kerja Pelajar 

Kejuruteraan.  

 Masukan kajian adalah pelajar Diploma Kejuruteraan Awam di politeknik 

yang telah menjalani latihan industri. Proses kajian pula merangkumi konstruk dan 

elemen kemahiran komunikasi tempat kerja yang diperlukan oleh pelajar ke arah 

memenuhi kehendak majikan di industri. Bagi menentukan konstruk dan elemen untuk 

penghasilan model ini, pengkaji menjalankan analisis dokumen dan temu bual 

bersama pakar yang terdiri dari pakar akademik dan pakar industri. Hasilnya, pelajar 

dapat menguasai elemen-elemen kemahiran komunikasi tempat kerja ke arah 

memenuhi keperluan industri dan dapat ditentukan serta diperbaiki berdasarkan 

cadangan-cadangan yang diberikan. Kerangka konsep kajian ini dibina sebagai 

rujukan bagi pengkaji untuk mencapai matlamat kajian dan boleh dilihat pada Rajah 

1.1.  

Rajah 1.1: Kerangka konsep kajian 

 

1.11   Definisi Istilah dan Operasional 

 

Dalam kajian ini, terdapat beberapa istilah penting yang sering digunakan oleh 

pengkaji dan perlu dijelaskan maknanya supaya maksud penyelidikan ini dapat 

diintepretasikan dengan betul dan tepat. Berikut merupakan istilah penting yang 

didefinisikan mengikut kesesuaian kajian ini. 

 

1.11.1   Kemahiran  

 

Kemahiran ialah kecekapan seseorang individu melakukan tugas, iaitu pengetahuan 

pelajar dalam memahirkan diri dengan perkara yang telah dipelajari (Fauzi, 2017). 

Kemahiran dalam kajian ini bermaksud kecekapan pelajar menggunakan elemen-

elemen kemahiran komunikasi di tempat kerja. 

1.11.2   Komunikasi Tempat Kerja 

 

Komunikasi merupakan proses perpindahan informasi menerusi satu simbol yang 

sama. Komunikasi tempat kerja didefinisikan sebagai proses pertukaran maklumat, 

fakta, perasaan dan emosi di antara individu di mana mereka boleh menyampaikan 

atau memaklumkan berita dan perkara-perkara tertentu kepada orang lain untuk 

mempengaruhi tingkahlaku bagi mencapai sesuatu objektif di tempat kerja 

(Bhattacharyya et al., 2015). Dalam kajian ini, komunikasi tempat kerja merujuk 

kepada elemen-elemen kemahiran komunikasi yang diperlukan di tempat kerja untuk 

menyampaikan sebarang maklumat, fakta, perasaan, idea dan emosi di dalam dan di 

luar organisasi bagi mempengaruhi tindakan orang lain dan mencapai objektif 

komunikasi di tempat kerja. 

 

1.11.3   Komunikasi Lisan 

 

Komunikasi lisan diertikan sebagai kemampuan untuk menggunakan bahasa secara 

lisan untuk berkomunikasi dalam situasi yang spesifik dan komunikasi secara oral 

dalam situasi formal atau tidak formal yang berlaku di tempat kerja (Hussain et al., 

2021). Dalam kajian ini, komunikasi lisan merujuk kepada komunikasi secara lisan 

atau oral untuk berinteraksi dan menyampaikan maklumat di tempat kerja. 

 

1.11.4   Komunikasi Bertulis 

 

Komunikasi bertulis merupakan komunikasi yang memerlukan kemahiran seseorang 

untuk menyampaikan maklumat secara bertulis menggunakan bahasa yang sesuai dan 

pengetahuan yang betul di tempat kerja (Attan, Raof, Hamzah, Abdullah, & Omar, 

2013). Komunikasi bertulis dalam kajian ini ialah komunikasi yang menggunakan teks 

atau secara bertulis bagi tujuan menyampaikan maklumat kerja di tempat kerja. 

 

1.11.5   Komunikasi Visual 

 

Komunikasi visual melibatkan penggunaan simbol visual untuk menyatakan idea dan 

menyampaikan makna kepada orang lain, dalam erti kata lain kemahiran individu 

dalam membuat dan mentafsir sebarang visual yang berkaitan dengan kejuruteraan 

awam untuk diterjemah dan disampaikan kepada orang lain di persekitaran tempat 

kerja (Rodríguez, Fabiola, & Davis, 2015).  Dalam kajian ini, komunikasi visual 

adalah komunikasi yang menggunakan simbol visual di tempat kerja di mana ia perlu 

dibuat atau diterjemahkan dengan tepat. 

 

1.11.6   Komunikasi Interpersonal 

 

Komunikasi interpersonal ialah komunikasi individu dengan orang atau orang-orang 

lain secara tidak formal di tempat kerja (Berger, 2014). Komunikasi interpersonal 

dalam kajian ini merujuk kepada komunikasi antara individu dengan individu lain atau 

komunikasi individu dalam kumpulan di tempat kerja. 

 

1.12   Rumusan 

 

Bab ini menjelaskan tentang perkara-perkara yang menjadi asas penyelidikan yang 

dijalankan. Antara perkara yang dibincangkan adalah latar belakang kajian, 

permasalahan kajian, dan persoalan kajian. Kerangka konsep kajian menerangkan 

tentang pemboleh-pemboleh ubah yang dikaji dan menjadi fokus kepada kajian ini. 

Tujuan dan objektif kajian, serta kepentingan kajian ini juga dibincangkan dengan 

jelas. Selain itu, bab ini mengetengahkan beberapa isu yang menjadi kekangan dalam 

menjalankan kajian serta menggariskan tanggapan yang diambil dalam kajian ini.   

BAB 2  

 

 

 

KAJIAN LITERATUR 

 

2.1     Pengenalan 

 

Bab kajian literatur ini menceritakan tentang dapatan kajan-kajian lepas di mana ia 

merupakan peringkat awal kajian yang sangat penting sebagai rujukan untuk mereka 

bentuk kajian yang dijalankan. Dalam bab ini, penyelidik membuat rujukan secara 

kritikal dan sistematik ke atas dokumen-dokumen yang mengandungi maklumat, idea, 

data dan kaedah memperoleh maklumat berkaitan dengan tajuk kajian. Proses ini 

bertujuan untuk meletakkan kajian yang dijalankan pada perspektif saintifik serta 

mengelakkan penyelidik daripada membuat penyalinan atau duplication. Selain itu, 

kajian literatur ini bertujuan untuk mengenal pasti pemboleh-pemboleh ubah dan 

faktor-faktor yang mempengaruhi masalah kajian, serta mengetahui bagaimana teori-

teori dan reka bentuk kajian dihubungkaitkan. Justeru, bab ini menerangkan dengan 

terperinci tentang latar belakang kursus kejuruteraan, teori dan kajian-kajian lepas 

mengenai komunikasi tempat kerja di dalam dan di luar negara. 

 

2.2     Latar Belakang Kursus Kejuruteraan di Politeknik 

 

Rancangan Malaysia Kesebelas (RMK-11) telah menggariskan agenda ekonomi 

negara apabila dijangkakan wujud sebanyak 1.5 juta peluang pekerjaan dalam 

pelbagai sektor industri dan sebanyak 60% peluang pekerjaan tersebut disasarkan 

memerlukan kemahiran dalam bidang Pendidikan Teknik dan Vokasional (PADU, 

2015). Sehubungan dengan itu, kerajaan di dalam RMK-11 juga menekankan hala tuju 

pendidikan negara ke arah mentransformasi Pendidikan dan Latihan Teknik dan 

Vokasional (PLTV) bagi memenuhi permintaan industri. Pelan Pembangunan 

Pendidikan Malaysia (2015-2025) atau PPPM bagi Pendidikan Tinggi telah 

menyenaraikan 10 lonjakan dengan salah satu daripadanya ialah melahirkan graduan 

Teknik dan Vokasional berkualiti.  

Selaras dengan penekanan transformasi PLTV dan lonjakan dalam PPPM ini, 

Kementerian Pengajian Tinggi (KPT) mensasarkan sebanyak 75% graduan bekerja 

dalam bidang yang relevan dalam tempoh masa enam bulan selepas mereka 

menamatkan pengajian (KPT, 2007) di mana Institusi Pengajian Tinggi (IPT) 

memainkan peranan yang amat penting untuk mencapai objektif ini. Oleh kerana 

tekanan yang diberikan oleh pihak kerajaan dan sektor industri, pelajar dalam bidang 

kejuruteraan perlu lebih bersedia dan menyiapkan diri dengan kemahiran yang 

diperlukan supaya dapat bersaing dan memenuhi kriteria yang diharapkan oleh 

pasaran kerja. Politeknik merupakan salah satu IPT yang mengendalikan kursus-

kursus teknikal atau kejuruteraan dan melahirkan ramai jurutera serta tenaga mahir 

dan separa mahir bagi memenuhi keperluan industri (KPT, 2011).  

Terdapat tiga jenis politeknik di Malaysia iaitu politeknik primier, politeknik 

konvensional dan politeknik METrO. Politeknik primier terdiri daripada tiga buah 

politeknik yang setaraf dengan universiti iaitu Politeknik Ungku Omar (Perak) 

Politeknik Sultan Salahudin Abdul Aziz Shah (Selangor) dan Politeknik Ibrahim 

Sultan (Johor). Politeknik konvensional adalah politeknik biasa yang menawarkan 

kursus sijil dan diploma. Terdapat sebanyak 24 buah politeknik konvensional di 

seluruh negara. Politeknik METrO pula bertujuan untuk meningkatkan sosiekonomi 

masyarakat tempatan dan daripada 36 buah politeknik di seluruh negara, lima buah 

daripadanya merupakan Politeknik METrO iaitu Politeknik METrO Kuala Lumpur, 

Politeknik METrO Kuantan, Politeknik METrO Johor Bahru, Politeknik METrO 

Betong dan  Politeknik METrO Tasek Gelugor (Jabatan Pendidikan Politeknik dan 

Kolej Komuniti, 2019). Politeknik METrO lebih memberi peluang kepada individu 

bekerja yang ingin melanjutkan pengajian secara separuh masa. 

Kajian Pengesanan Graduan melaporkan kelemahan paling utama graduan 

politeknik yang menganggur ialah kekurangan kemahiran komunikasi, di mana 

keperluan latihan tambahan dalam komunikasi Bahasa Inggeris meningkat pada setiap 

tahun (KPT, 2014, 2015, 2016). Kajian pengesanan graduan yang dijalankan oleh 

Kementerian Pendidikan Malaysia mendapati antara sebab graduan politeknik tidak 

bekerja ialah kelemahan kemahiran komunikasi (Bahagian Perancangan dan 

Penyelarasan Dasar [KPM], 2018).  

Kajian-kajian lepas mendapati ramai graduan kejuruteraan masa kini 

menghadapi kesukaran untuk menyesuaikan diri di tempat kerja di mana masalah ini 

adalah disebabkan industri amat mementingkan pekerja berketrampilan, yang bukan 

sahaja mahir dari aspek teknikal, malah mempunyai kemahiran komunikasi dan 

keyakinan diri yang tinggi (Awang & Daud, 2015). Sebaliknya, graduan kejuruteraan 

pula terlalu bergantung kepada kelayakan akademik semata-mata dan hanya 

memandang remeh terhadap keperluan pekerja berketrampilan yang bukan sahaja 

mahir dari aspek teknikal, malah mempunyai kompetensi kemahiran insaniah yang 

tinggi (Hairi, Toee, & Razzaly, 2011). 

Semua program pengajian di Politeknik mewajibkan pelajar mengambil kursus 

komunikasi yang dinamakan Communicative English di mana kursus ini dijalankan 

untuk tiga semester. Selain politeknik, kursus-kursus teknikal atau kejuruteraan 

peringkat diploma di bawah Kementerian Pengajian Tinggi juga dikendalikan oleh 

Malaysian Technical University (MTU) yang terdiri daripada Universiti Tun Hussein 

Onn Malaysia (UTHM), Universiti Malaysia Perlis (UniMAP), Universiti Teknikal 

Malaysia Melaka (UTeM), dan Universiti Malaysia Pahang (UMP).  

Secara umumnya, subjek komunikasi juga terkandung dalam kursus-kursus 

kejuruteraan setiap universiti.  Perbezaan kursus-kursus komunikasi peringkat 

diploma antara Politeknik dan MTU adalah seperti dalam Jadual 2.1 di bawah. Dapat 

dilihat dalam Jadual 2.1 bahawa kursus yang melibatkan komunikasi di politeknik 

hanya tertumpu kepada kursus Communicative English tanpa mengambil kira elemen-

elemen kemahiran komunikasi tempat kerja secara menyeluruh. 

Jadual 2.1: Kursus-kursus komunikasi di politeknik dan MTU 

Tahun/ Semester Politeknik MTU (UTHM) 

1/1 Communicative English 1 Foundation English 

1/2  English for Occupational 

Communication 

2/1 Communicative English 2  

2/2 Communicative English 3  

3/1   

3/2   

Walaubagaimanapun, dalam subjek-subjek tertentu, pelajar politeknik dinilai 

dari segi kemahiran komunikasi di mana terdapat rubrik piawai yang perlu dirujuk. 

Kemahiran komunikasi ini digabungkan dengan kepimpinan dan kerja berpasukan. 

Atribut dan sub-atribut kemahiran-kemahiran ini boleh dilihat dalam Jadual 2.2 di 

bawah. 

Jadual 2.2: Atribut dan sub-atribut kemahiran komunikasi, kepimpinan dan kerja  

berpasukan (Sumber: Jabatan Pendidikan Politeknik, 2016) 

Atribut Sub-atribut 

Komunikasi lisan Kejelasan idea 

Keberkesanan dan atrikulasi idea 

Kefahaman dan menjawab soalan 

Kesesuaian penyampaian dengan tahap khalayak 

Komunikasi bertulis Kejelasan penulisan 

Kesinambungan dalam penulisan 

Penulisan yang sistematik 

Kepimpinan Pengetahuan dan pemahaman kepimpinan 

Kepimpinan berkesan 

Kerja berpasukan Membina hubungan baik 

Peranan bersilih ganti 

Menghormati dan menerima pendapat 

 

Dapat dilihat daripada Jadual 2.2 di atas, kemahiran komunikasi yang dinilai 

ke atas pelajar politeknik hanya merangkumi kemahiran komunikasi di politeknik 

tanpa memberi perhatian sepenuhnya pada komunikasi tempat kerja yang akan 

digunakan oleh pelajar semasa menjalani latihan industri dan bakal ditempuhi apabila 

bekerja kelak. 

 

2.3     Keperluan Penguasaan Kemahiran Komunikasi Tempat Kerja dalam 

Kalangan Pelajar Kejuruteraan  

 

Menurut  Coffelt dan Smith, (2020), komunikasi tempat kerja merupakan cara untuk 

menyampaikan maklumat dan membuat diri difahami oleh orang lain di tempat kerja. 

Menurut pengkaji, komunikasi adalah cabaran utama suatu organisasi tempat kerja 

kerana mereka bertanggungjawab untuk memberi maklumat yang dapat menghasilkan 

prestasi yang cekap dan berkesan dalam organisasi. Pengkaji turut menjelaskan 

bahawa komunikasi adalah penciptaan atau pertukaran fikiran, idea, emosi, dan 

persefahaman antara pengirim dan penerima. Kemahiran komunikasi dalam konteks 

tempat kerja kejuruteraan ialah kebolehan menyampaikan idea dan maklumat dalam 

bentuk bertulis, lisan, dan grafik kepada pelbagai peringkat khalayak dari rakan 

teknikal hingga masyarakat umum (Almeida et al., 2021).  

Kemahiran komunikasi dilihat sebagai alat atau kemahiran penting yang 

digunakan oleh semua peringkat tenaga kerja dalam mana-mana industri. Kepentingan 

kemahiran komunikasi sebagai alat komunikatif diiktiraf dan diakui sebagai 

kemahiran yang sangat diperlukan oleh pihak berkepentingan dari sektor industri dan 

pendidikan. Keperluan karakter sumber manusia yang sesuai adalah salah satu isu 

besar dalam persekitaran yang tidak menentu dan cepat berubah (Jabatan Pendidikan 

Politeknik dan Kolej Komuniti, 2019) terutama di negara ini kerana Malaysia 

merupakan negara yang pesat membangun. Maka dalam membina kerjaya, pelajar 

kejuruteraan perlu membangunkan pelbagai jenis kemahiran supaya dapat dipadankan 

dengan kemahiran-kemahiran yang dijangkakan oleh bakal majikan, terutamanya 

kemahiran komunikasi.  

Keupayaan pelajar untuk berkomunikasi dengan berkesan dapat memberi 

impak yang besar kepada perkembangan kerjaya mereka di tempat kerja kelak. Oleh 

sebab itu, pelajar teknikal perlu dilengkapi dengan pengetahuan tentang keperluan 

komunikasi tempat kerja masa hadapan mereka. Kemahiran komunikasi telah 

dilaporkan sebagai kemahiran kebolehkerjaan yang paling utama diperlukan di 

industri kejuruteraan awam terutamanya untuk tujuan pengrekrutan pekerja dan faktor 

kejayaan sesuatu projek di tapak pembinaan. Graduan jurusan kejuruteraan awam, 

khususnya dari politeknik yang berjaya mendapatkan tempat di industri perlu bekerja 

bukan sahaja di dalam pejabat, malah kebanyakan masa perlu dihabiskan di tapak 

pembinaan sebagai penolong jurutera yang perlu berkomunikasi dengan rakan sekerja, 

orang bawahan dan atasan. Antara tugas penolong jurutera ialah memantau dan 

menguruskan kerja-kerja pembinaan di tapak pembinaan, membuat anggaran 

perbelanjaan bagi kerja-kerja penyelenggaraan bangunan dan jalan serta menyelia 

kerja-kerja penyelenggaraan. 

2.3.1    Kemahiran Komunikasi di Tempat Kerja Kejuruteraan Awam 

 

Bidang kejuruteraan awam memerlukan jurutera dan penolong jurutera bekerja di 

tapak pembinaan. Budaya keselamatan di tapak pembinaan dapat dibina menerusi 

sistem komunikasi yang berkesan. Menurut Misnan, Ramly, Lee, dan Bakri (2009), 

masalah-masalah yang wujud ketika pelaksanaan pengurusan projek di tapak 

pembinaan adalah disebabkan oleh kekurangan dan kelemahan sistem atau kaedah 

komunikasi dalam organisasi. Menurut Tehrani et al. (2019), komunikasi yang efektif 

dan positif merupakan satu daripada empat faktor kritikal yang menjadi penunjuk 

kepada budaya keselamatan. 

Kerjaya dalam bidang kejuruteraan sangat bergantung kepada kemahiran 

komunikasi. Komunikasi yang baik antara pekerja adalah penting untuk kejayaan 

sesuatu projek. Komunikasi yang lemah adalah salah satu risiko projek yang paling 

biasa terjadi. Menurut Ceric (2010), komunikasi dalam projek pembinaan adalah 

fenomena pelbagai rupa yang merangkumi pelbagai bidang disiplin, pelbagai 

peringkat organisasi, serta pelbagai perspektif dan tafsiran di mana peserta perlu 

bekerjasama, berkongsi, menyatukan, dan mengintegrasi sejumlah besar maklumat 

untuk merealisasikan objektif projek.  

Menurut Othman (2020), keselamatan di tapak pembinaan adalah bergantung 

kepada komunikasi dan koordinasi. Komunikasi yang lemah dalam pasukan kerja 

menyumbang kepada insiden yang tidak diingini seperti kemalangan. Dalam beberapa 

keadaan, kebergantungan tidak wajar diletakkan pada komunikasi tidak rasmi. 

Menurut pengkaji, apabila risiko keselamatan adalah tinggi dalam satu pasukan 

projek, komunikasi adalah penting untuk idea-idea baharu berkembang. Pengkaji juga 

menegaskan bahawa komunikasi dalam pasukan dipengaruhi atau dibentuk oleh sikap, 

motivasi, pengetahuan, kemahiran, pengawasan, kesihatan dan keletihan.   Keadaan 

ini boleh diatasi dengan perancangan dan penyeliaan kerja di tapak pembinaan serta 

pendidikan dan latihan. 

Kajian Kang (2010) mendapati daripada 15 faktor, komunikasi yang jelas 

merupakan faktor ketiga terpenting ketika menguruskan aktiviti di tapak pembinaan 

dan sebarang arahan yang diberikan perlu difahami dengan jelas sebelum memulakan 

sebarang kerja di tapak pembinaan. Komunikasi merupakan medium penyampaian 

maklumat serta alat mengawal tindakan pekerja dalam industri pembinaan, 

terutamanya ketika perbincangan antara pekerja dengan ketua berkaitan tugas, 

